
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সূর্যডোবা গাঢ় জলে



সূর্যডোবা গাঢ় জলে আলোড়িত আদিম বিষাদ

মহাশূন্যে লুপ্ত পথে চৈত্যস্মৃতি টেনে নিয়ে যায়

সময়ের গাল বেয়ে আবছা জলের ভিজে স্বাদ

ঢেউহীন স্তব্ধতার পিপাসা মেটায়


গভীর প্রার্থনা হয়ে একলা পাখীর বোবাস্বর

একফোঁটা অশ্রু হয়ে ঝবে গাঢ় অন্ধকার জলে

কত কথা কত কাজ ছিল……কোথায় গিয়েছে চলে

গভীর রাত্রির গানে নিষ্পলক নীরব প্রহর


চোখ বুজে আসে ছায়াপাখী বটগাছে ডানা ঝাড়ে

নিঃসীম রাত্রির মন্ত্রপাঠে শ্রান্ত পুরোহিত সব

ঘুম আছে স্থির অচেতন নির্জন নদীর ধারে

কিছু দূরে সমাধিতে স্তব্ধ অনুভব।





তেতাল্লিশ

